
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2013 ԹՎԱԿԱՆԻ ՊԵՏԱԿԱՆ ԲՅՈՒՋԵՈՒՄ ՎԵՐԱԲԱՇԽՈՒՄ ԵՎ ՓՈՓՈԽՈՒԹՅՈՒՆՆԵՐ, ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2012 ԹՎԱԿԱՆԻ ԴԵԿՏԵՄԲԵՐԻ 20-Ի N 1616-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ
---------------------------------------------------------------------------------------------------------------

«Հայաստանի Հանրապետության 2013 թվականի պետական բյուջեի մասին» Հայաս​տանի Հանրապետության օրենքի 11-րդ հոդվածի 6-րդ կետին և 14-րդ կետի «բ» ենթա​կե​տին համապատասխան` Հայաստանի Հանրապետության կառավարությունը    ո ր ո շ ու մ     է.
1. Հայաստանի Հանրապետության 2013 թվականի պետական բյուջում կատարել վերաբաշխում և փոփոխություններ, Հայաստանի Հանրապետության կառավա​րու​թյան 2012 թվականի դեկտեմբերի 20-ի «Հայաստանի Հանրապետության 2013 թվա​կա​նի պետական բյուջեի կատարումն ապահովող միջոցառումների մասին» N 1616-Ն որոշման մեջ կատարել փոփոխություններ և լրացումներ` համաձայն NN 1,2,3,4,5,6,7 և 8  հավել​վածների:

2. Սույն որոշումն ուժի մեջ է մտնում պաշտոնական հրապարակմանը հաջորդող օրվանից:

ՀԻՄՆԱՎՈՐՈՒՄ

<<ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2013 ԹՎԱԿԱՆԻ ՊԵՏԱԿԱՆ ԲՅՈՒՋԵՈՒՄ ՎԵՐԱԲԱՇԽՈՒՄ ԵՎ ՓՈՓՈԽՈՒԹՅՈՒՆ, ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2012 ԹՎԱԿԱՆԻ ԴԵԿՏԵՄԲԵՐԻ 20-Ի N 1616-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ>> ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ԸՆԴՈՒՆՄԱՆ
	1.
	Անհրաժեշտությունը. Որոշման նախագծի ընդունումը պայմանավորված է Եվրո​պա​կան հարևանության և գործընկերության գործիքի ներքո իրականացվող Սև​ծովյան ավազանի երկրների համատեղ գործողությունների 2007-2013թթ. Դրա​մաշնոր​հային ծրագիը ՀՀ 2013թ. պետական բյուջե ներառելու անհրաժեշտությամբ, որով կապահովվի ստանձնած պարտավորությունների գծով մասնակցության ապա​հովումը:

	2.
	    Ընթացիկ իրավիճակը և խնդիրները. 

 2011 թվականի հունիսից սկսվել է Եվրոպական հարևանության և գործըն​կե​րության գործիքի ներքո իրականացվող «Սևծովյան ավազանի երկրների համատեղ գործողու​թյունների 2007-2013թթ. ծրագրի շրջանակներում ծրագրային առա​ջարկ​ներ ներկայացնելու երկ​րորդ փուլը: Համատեղ ղեկավարման մարմնին հաս​ցեա​գր​ված դրամաշնորհային հայտում «Կատարելություն հանրային հատվածում ծրա​գրում, որպես գործընկեր ներգրավված է նաև ՀՀ քաղաքացիական ծառայության խորհուրդը: 

Հայտն անցել է գնահատման երեք փուլ. գործընթացն սկսվել է 2011 թվականի դեկտեմբերի 14-ին և ավարտվել 2012 թվականի հունիսի 19-ին: Ծրագրի տևողությունը 18 ամիս է, որի հիմնական նպատակն է Ծրագրում ներառված երկրների (դրամաշնորհառու` Հունաստան, գործընկերներ` Բուլղարիա, Ռումինիա, Մոլդովա, Հայաստան, Ուկրաինա, Թուրքիա) հանրային հատվածում ընդլայնել վարչական կարողությունները` խթանելով ընդհանուր որակի հայեցակարգի և ժամանակակից ընդհանուր որակի կառավարման գործիքների կիրառումը: 

Ծրագիրն իրականացվում է համաֆինանսավորմամբ, մասնավորապես` Եվրո​պա​կան հանձնաժողովի 2007 թվականի օգոստոսի 9-ի (ԵՄ) No 951/2007 կանոնակարգի  20-րդ հոդվածի համաձայն` համաֆինանսավորումը պետք է կազմի Ծրա​գրի 10%-ը: 
Ծրագրում Խորհրդի բյուջեն կազմում է 42,000.0 եվրո, որի 90%-ը` 38 160 եվ​րոն ֆինանսավորվում  է Եվրամիության կողմից` ԵՀԳԳ միջոցներով, իսկ 10%-ի ֆինանսավորումը, որը կազմում է 4,240.0 եվրո պետք է իրականացվի Խորհրդի կողմից: 

Վերոհիշյալ ծրագիրը ՀՀ 2013թ. պետական բյուջեում ներառելու համար, ըստ բյու​ջետային ընթացակարգերի, անհրաժեշտ է ՀՀ կառավարության համապատասխան որոշման ընդունումը: 

	3.
	Տվյալ բնագավառում իրականացվող քաղաքականությունը. 
Նախագիծը չի ներառում բնագավառում իրականացվող գործող քաղաքա​կա​նու​թյան փոփոխություն: 

	4.
	Կարգավորման նպատակը և բնույթը.
Նախագծի նպատակն է ՀՀ կառավարության 2012 թվականի դեկտեմբերի 20-ի N 1616–Ն որոշման մեջ փոփոխությունների կատարումը, որի համար առկա են բոլոր իրավական հիմքերը: Մասնավորապես, «Հայաստանի Հանրապետության 2013 թվականի պետական բյուջեի մասին» Հայաս​տանի Հանրապետության օրենքի 11-րդ հոդվածի 6-րդ կետը և 14-րդ կետի «բ» ենթա​կե​տը:

	5.
	Նախագծի մշակման գործընթացում ներգրավված ինստիտուտները և անձիք. Նախագիծը մշակվել է ՀՀ ֆինանսների նախարարության կողմից և նախագծի մշակ​ման գործընթացում ներգրավվել են ՀՀ քաղաքացիական ծառայության խորհր​դի աշխատակազմի աշխատակիցները:

	6.
	Ակնկալվող արդյունքը. 
Նախագծի ընդունմամբ պայմանավորված ակնկալվող արդյունքը տվյալ ծրագրի գծով մասնակցության ապահովումն է` ստանձնած պարտավորություններին հա​մա​պա​տասխան:

	2) Իրավական ակտն ընդունելու դեպքում պետական բյուջեում կամ տեղական ինքնակառավարման մարմինների բյուջեներում ծախսերի և եկամուտների էական ավելացումների կամ նվազեցումների մասին տեղեկանքը

	
	Վերը նշված որոշման նախագծի ընդունումը հանգեցնում է ՀՀ 2013 թվականի պետական բյուջեի տարեկան եկամտային և ծախսային ծրագրային ցուցանիշների հավասարաչափ աճի`  20,010.3 հազ. դրամով: 

  Համաֆինանսավորման համար անհրաժեշտ 2,223.4 հազ. դրամը նախատեսվում է վերաբաշխման միջոցով տրամադրել Եվրոպական միության Հարևանության ներդրումային ծրագրի աջակցությամբ իրականացվող ՀՀ պետական սահմանի Բագրատաշեն, Բավրա և Գոգավան անցման կետերի արդիականացման դրամաշնորհային ծրագրի համաֆինանսավորման միջոցներից:

	3) Նախագծի ընդունման առնչությամբ ընդունվելիք այլ իրավական ակտերի կամ դրանց ընդունման անհրաժեշտության բացակայության մասին տեղեկանք

	1. 
	Այլ իրավական ակտերում փոփոխությունների և/կամ լրացումների անհրաժեշտությունը. Վերը նշված որոշման նախագծի ընդունումն այլ իրավական ակտերում փոփոխությունների կամ լրացումների անհրաժեշտություն չի առաջացնում:

Նախագծի մշակման համար կիրառված իրավական ակտերն են` <<Հայաստանի Հանրապետության բյուջետային համակարգի մասին>> ՀՀ օրենքը, <<Հայաստանի Հանրապետության 2013 թվականի պետական բյուջեի մասին>> ՀՀ օրենքը, <<Իրավական ակտերի մասին>> ՀՀ օրենքը և ՀՀ կառավարության 2012 թվականի դեկտեմբերի 20-ի «Հայաստանի Հանրապետության 2013 թվականի պետական բյուջեի կատարումն ապահովող միջոցառումների մասին» N 1616-Ն որոշումը:

	2.
	Միջազգային պայմանագրերով ստանձնած պարտավորությունների հետ համապատասխանությունը. Համապատասխանում է միջազգային պայմանագրերով ստանձնած պարտավորություններին:

	4) Պետական բյուջեում ազդեցության գնահատման, հասարակության մասնակցության մասին տեղեկանքի և նախագծի վերաբերյալ ստացված դիտողությունների ընդունման կամ չընդունման վերաբերյալ ամփոփաթերթի սահմանված ձևաչափը սույն նախագծի դեպքում կիրառելի չէ:








